Ruth: Pennod 3(i)
Roedd Ruth wedi bod yn galondid mawr i Naomi – yn gwmni iddi ers iddi gael y profiadau chwerw o golli ei gŵr a’i meibion; yn gefn iddi wrth deithio’n ôl o Foab i Fethlehem ac yn gymorth iddi wrth weithio yn y caeau i’w cynnal nhw eu dwy o ddydd i ddydd.

Yn sgil gwaith Ruth yn y caeau mae hi’n dod i gysylltiad â Boas, a dyma mae Naomi’n ddweud,
“Bendith Duw arno!” meddai Naomi, “Mae e wedi bod yn garedig aton ni sy'n fyw a'r rhai sydd wedi marw. Mae'r dyn yma yn perthyn i ni. Mae e'n un o'r rhai sy'n gyfrifol amdanon ni.” (Ruth 2:20)

Sylwch yn ofalus ar be mae hi’n ddweud: “Mae'r dyn yma yn perthyn i ni.”  Mae’r gair perthyn yma’n cyfeirio at berthynas, unrhyw berthynas teuluol. Ond, mae Boas yn fwy na perthynas cyffredin i’r gwragedd, “Mae e'n un o'r rhai sy'n gyfrifol amdanon ni,”  meddai Naomi.
Un o gysyniadau (‘concepts’/syniad) pwysicaf llyfr Ruth ydy’r un o 
Berthynas sy’n Rhyddhau –  sef 'perthynas agos â hawl i brynu'.
Be sydd gynnon ni dan sylw yma ydy’r ffaith fod Boas yn berson oedd a hawliau cyfreithiol arbennig, fel perthynas agosaf, yn ôl cyfraith Moses. Roedd gan y person yma hawliau a chyfrifoldebau, ac roedd gan y teulu hawl i ddisgwyl help ganddo yn ôl cyfraith Moses. Mae gynnon ni ‘next of kin,’ ac mae’r person yna gyda mwy o hawliau cyfreithiol drosom ni na pherthnasau eraill hyn yn oed ein gwlad ni heddiw.  
Pwy oedd â hawl i fynd at berthynas fel hyn i ofyn am help? - Pobl dlawd iawn, a gweddwon oedd â’r hawl yma – a dyma’n union oedd sefyllfa Naomi a Ruth.
Roedd hyn i gyd wedi calonogi Naomi yn fawr iawn. Roedd Boas wedi bod mor garedig at Ruth ac roedd o’n perthyn iddyn nhw, felly doedd eu sefyllfa ddim yn edrych cynddrwg ag roedd hi wedi dychmygu.

Mae’r gymhariaeth i’w gweld yn syth – Pwy sy’n gymwys i fynd at Iesu i ofyn am help? Pobl sy’n dlawd oherwydd eu bod nhw’n pechu – yn gwneud pethau drwg. Mae pob un sydd heb berthynas go iawn â Duw yn dlawd, ac mae Iesu eisiau helpu pobl i ddod i berthynas iawn hefo Duw eu Creawdwr. 
Meddyliwch am y darlun o loffa eto – y gwaith caled, y blinder, y prinder elw. Rydyn ni’n gallu stryglo o ddydd i ddydd; falle fod dim byd yn edrych allan o’i le ar ein bywydau, ond dyn ni’n gwybod y tu mewn ein bod ni’n stryglo. Roedd Naomi a Ruth yn stryglo, a dyma nhw’n dewis yn ddoeth a throi am gymorth at un oedd yn abl i’w helpu nhw....ydyn ni’n barod i wneud yr un peth? Mae Iesu yn Arglwydd byw, real ac yn awyddus i helpu y rhai sy’n troi ato.

Ruth: Pennod 3(ii)
Ar ddechrau pennod 3 roedd Naomi yn ystyried sefyllfa Ruth. Roedd Naomi wedi heneiddio ac yn annhebygol o gael plant i gario enw’r teulu ymlaen. Roedd hi’n perthyn i lwyth Jwda. Duw oedd wedi creu y genedl a rhoi tir iddi, ac roedd cyfraith yr Iddewon wedi ei threfnu mewn ffordd fyddai’n sicrhau dyfodol i enw’r teulu:
           Os ydy dau frawd yn byw gyda'i gilydd, ac un ohonyn nhw'n marw heb gael mab, ddylai ei weddw ddim priodi rhywun tu allan i'r teulu. Rhaid i frawd y gŵr fuodd farw ei phriodi hi, a chael mab yn ei le. 

6 “Bydd y mab cyntaf i gael ei eni iddyn nhw yn cael ei gyfri'n fab cyfreithiol i'r brawd fuodd farw, rhag i'w enw ddiflannu o Israel. 7 Ond os ydy'r dyn ddim eisiau priodi gweddw ei frawd, rhaid i'r weddw fynd at yr arweinwyr hŷn i'r llys wrth giât y dref a dweud wrthyn nhw, “Mae brawd fy ngŵr yn gwrthod wynebu ei gyfrifoldeb fel brawd yng nghyfraith, a cadw enw fy ngŵr yn fyw yn Israel!” 8 Yna bydd rhaid i arweinwyr y dref anfon am y dyn i siarad gydag e. Os ydy e'n dal i wrthod ei phriodi hi, 9 dyma sydd i ddigwydd: Mae'r chwaer-yng-nghyfraith i gamu ato o flaen yr arweinwyr, tynnu un o sandalau'r dyn i ffwrdd a phoeri yn ei wyneb. Yna dweud, “Dyna sy'n digwydd i'r dyn sy'n gwrthod cadw enw teulu ei frawd i fynd!” 10 O hynny ymlaen bydd ei deulu e'n cael ei nabod fel “teulu'r dyn y tynnwyd ei sandal.” Deuteronomium (25:5-10)
Cyfrifoldeb y perthynas agosaf oedd priodi’r weddw er mwyn i enw’r teulu gael ei gario ymlaen, ac wrth wneud hyn byddai hefyd yn diogelu tir y teulu drwy sicrhau nad oedd rhaid ei werthu i dalu unrhyw ddyledion.  Os oedd y perthynas agosaf yn gwrthod gwneud ei ddyletswydd yna roedd yn cael ei gywilyddio. Sôn ydyn ni eto am y syniad o’r Perthynas sy’n Rhyddhau - sef 'perthynas agos â hawl i brynu'.

Yn amlwg roedd Naomi yn poeni am ddyfodol Ruth,
1 Dyma Naomi yn dweud wrth Ruth, 

“Fy merch i, dylwn i fod wedi chwilio am gartref i ti, er dy les di. (Ruth 3:1)
Roedd hi’n poeni am les Ruth, ac eisiau iddi gael cartref a rhywun i ofalu amdani hi, ac efallai cael plant. Mae Naomi yn anfon Ruth at Boas er mwyn ceisio sicrhau hynny iddi. Roedd hwn yn gais mawr – i ofyn i rywun gymryd gofal am Ruth a’i mam-yng-nghyfraith yn eu tlodi. Ond fel dyn ni wedi darllen roedd y gyfraith yn rhoi’r hawl hyn iddyn nhw ofyn.

Roedd Boas wedi bod yn garedig iawn, ac yn ofalus gyda’r pethau bychain – felly roedd Naomi yn obeithiol y byddai’n ymateb yn bositif i’r cais mawr. Hi wnaeth baratoi ac annog Ruth i fynd at Boas ar ddiwedd y cynhaeaf. Pan mae Ruth yn gwneud hynny, hi sy’n cymryd y cam cyntaf.  Mae hi’n gofyn i Boas, drwy symboliaeth ei gwisg a’i gweithredoedd, ei phriodi hi a chymryd cyfrifoldeb amdani. Petaen nhw’n cael plant, enw Elimelech a theulu Elimelech fyddai’n cael eu gario ymlaen nid enw Boas – oherwydd dyna oedd y drefn. 

Dyma oedd cyngor Naomi i Ruth,

Gwrando, heno mae'n mynd i nithio haidd ar y llawr dyrnu. 3 Dos i ymolchi, rhoi colur, a gwisgo dy ddillad gorau, ac wedyn mynd i lawr i'r llawr dyrnu. Ond paid gadael iddo wybod dy fod ti yno nes bydd e wedi gorffen bwyta ac yfed. 4 Yna, pan fydd e'n setlo i lawr i gysgu, sylwa ble mae e'n gorwedd. Dos ato a choda'r dillad wrth ei draed e, a gorwedd i lawr. Bydd e'n dweud wrthot ti beth i'w wneud.” 

5 Cytunodd Ruth, 6 ac aeth i lawr i'r llawr dyrnu a gwneud yn union fel roedd ei mam-yng-nghyfraith wedi dweud wrthi. (Ruth 3:2-6)
Sylwch mai wrth draed Boas roedd Ruth yn gorwedd, a phan ddeffrodd Boas yn y nos mae Ruth yn gofyn iddo,
 “Wnei di ofalu amdana i? Ti ydy'r perthynas agosaf, sy'n gyfrifol am y teulu.” (Ruth 3:9)
Mae hyn yn ddarlun o sut dyn ni’n dod at Iesu Grist – wrth ei draed, yn ostyngedig, a gofyn iddo ein cymryd ni yn eiddo iddo’i hun. Drwyddo ef wedyn y byddwn yn cael ein clirio o’n tlodi a’n dyled. Rhaid i ni gymryd y cam tuag at Iesu, ond gallwn fod yn sicr y byddwn yn cael croeso.  Croesawodd Boas Ruth, roedd o’n barod i’w derbyn hi. Roedd o’n cydnabod ei chymhellion da hi,
“Ti'n dangos cymaint o ymroddiad. Mae beth wyt ti'n wneud nawr yn well na'r hyn wyt wedi ei wneud yn barod. (Ruth 3:10)
Roedd Boas yn gweld ei bod hi’n gwneud hyn, nid er ei lles hi ei hun yn unig, ond er lles Naomi hefyd. Dydi Ruth ddim yn hunanol. 
Mae Iesu hefyd yn edrych ar ein cymhellion ni – mae o’n gallu gweld ein meddyliau cudd ni a beth sy’n mynd ymlaen yn ein calonnau.
Ruth: Pennod 3(iii)
Mae Boas yn ymateb yn garedig ac yn fonheddig iawn i gais Ruth, ond yna dwedodd rywbeth doedd hi ddim yn ei wybod,

12 “Nawr, mae'n wir fy mod i'n berthynas agos i ti, ond mae yna un sy'n perthyn yn agosach. 13 Aros yma heno. Yn y bore, os bydd e am weithredu fel y perthynas sydd i ofalu amdanat ti, iawn. Ond os fydd e'n dewis peidio dw i'n addo'n bendant i ti y bydda i'n dy briodi di. Cysga yma tan y bore.” (Ruth 3:12-13)
Roedd Boas yn barod iawn i briodi Ruth, ac i gymryd y cyfrifoldeb o ofalu amdani hi a Naomi. Ond, roedd Boas yn gwybod am ddyn oedd yn ‘perthyn yn agosach’ felly roedd rhaid gwneud popeth yn gywir a thrafod y mater hefo fo cyn symud ymlaen.
Roedd Boas yn ddyn bonheddig, yn ddyn gonest; mae’n gwneud popeth yn drefnus a chywir. Dylai pob Cristion anelu i ddatblygu cymeriad agored a doeth fel hyn.

Dangosodd Boas ei haelioni eto drwy anfon Ruth adre at Naomi gyda ‘tua 35 cilogram o haidd ‘; doedd o ddim am iddi fynd adre’n ‘waglaw’ (Ruth 3:15,17). 
Dim ond pethau da dyn ni wedi ddysgu am gymeriad Boas: ei foneddigrwydd, ei iaith barchus, ei natur groesawgar, gyfeillgar; ei statws a’i awdurdod o fewn y gymdeithas leol, a’i haelioni. A dyn ni hefyd wedi dysgu ei fod o’n barod i ysgwyddo cyfrifoldebau – roedd o’n gweld dwy wraig weddw dlawd mewn angen ac addawodd ‘ yn bendant’  y byddai’n priodi Ruth a helpu’r ddwy os byddai eu perthynas agosaf yn gwrthod gwneud hynny. 
Ar ôl iddi glywed yr hanes dwedodd Naomi wrth Ruth,

“Fydd y dyn yma ddim yn gorffwys nes bydd e wedi setlo'r mater heddiw.” 

(Ruth 3:18) 
Eto, gwelwn wrth ddarllen geiriau Naomi fod Boas yn ddyn pwrpasol – ni fyddai’n wastio amser, byddai’n delio â’r broblem yn syth. Roedd Boas yn fendith i’r ddwy wraig – doedd na neb gwell y gallen nhw fod wedi troi ato am help.

Rydyn ni wedi darllen yn barod fod llawer o hanesion yr Hen Destament yn gysgodion o’r hyn oedd i ddod yn y Testament Newydd, ac o waith Iesu Grist. Yn sicr, mae cymeriad Boas a’i rôl fel y Perthynas sy’n Rhyddhau - sef 'perthynas agos â hawl i brynu' yn pwyntio at Iesu Grist. Mae popeth dyn ni wedi ei ddysgu am gymeriad Boas a’i rôl ym mywyd y ddwy weddw dlawd yn adlewyrchiad o gymeriad Iesu a’i rôl ym mywyd pob un sy’n troi ato fo am help.

